
	ELAK LAPLOK AD TŌPARE KŌTTOPAR KO, EKŌMMAN AN LAPLOK WŌT AD KŌNNAN TŌPARE KŌTTŌPAR KO
Kadedelok an "mōj" katak ko ilo kabijuknen ko ej juon men eo elaplok jen jelã kōmelele ko an math ak punctuation (kōkalle ko ilo juon jentōj). Rijikuul ro rej aikuj karōk jerbal ko aer, loloorjaki, im kōjparok iien ko aer. Rej aikuj roñjake im kajjitōki kajjitōk ko ñe rikake ro rej lelok jerbal in katak ko. Baamle ko remaroñ jipañ ajri ro ejaake kapeel kein.
Bōtaab elaplok jen iminene ko remman ilo wãween bōk katak ko ej menin aikuj ñan loe wōnmaanlok ko. Jodikdik ro rej aikuj ejaake "kajoor ko ilo makūtkūt" ãinwōt beran, kajinet, lōmnak kōn ro jet, im kōjatdikdik. Rej aikuj jelã jadōr, loloorjake inebata ko, im katak jen lijkab ko. Elak laplok kōnaan jelã im maroñ ippãn ajri ro, elaplok an emman. Rej aikuj leke er make—tōmak eo bwe rej maroñ anjo ion melejoñ ko. Baamle ko remaroñ jipañ kōlaplok aer leke er make ilo aer kōtmãn men ko rellap im ilo aer tōmak bwe ajri ro renaaj loe tōprak ko.
Etale ko rej kwalok bwe kōtmãn ko jen pãrōn ro ñan ro nejier ilo kilaaj 8th elap an jelōt wōnmaanlok ko ilo katak ko an rijikuul ro an high jikuul im elaplok an maroñ wōr aer peba in kadiwōjlok jen kallōj.
Men eo aorōk: Men bwe ajri ro ren jelã ke kwōj tōmak ilo maroñ ko aer ñan kōmmane katak ko aer ilo jikuul im lok ñan kallōj – lōmnak im kōtmãn ko am ewōr tokjeir elaplok jen am joñan eo kwōj lōmnake!
	
	
	ELAP TOKJEN MŌTTÃ
Ro ejja dettan wōt ajri eo nejum remaroñ jelōt wōnmaanlok ko an ajri eo nejum ilo jikuul im lōmnak ko ñan etal ñan kallōj! Jodikdik ro ekkã aer kaorōk lōmnak ko an ro mōttaer elaplok jen joñan eo pãrōn ro rej lōmnake. 
An wōr mōttad ro ewōr aer lōmnak in jikuul ilo kallōj ej laplok an jelōt joñan bōnbōn ko ñan etal ñan kallōj elaplok jen naan in rōjañ ko jen pãrōn.
· American Council on Education ej ripoot bwe rijikuul ro ej emen alen laplok aer maroñ deloñe kallōj ñe enañin aolep ro mōttan rej barãinwōt bebe in jikuul.

	· Bar juon etale ear kwalok bwe ippãn doon ko ej jelōt wōnmaanlok ko ilo katak ko an rijikuul. Rijikuul ro rej mōttã ippãn ro emman kūreet ko aer ekkã an eman kūreet ko aer, bareinwōt.
· Rikatakin im rikakapilōk ro rej dettan wōt remaroñ bar jelōt ilo wãween eo emman ñan kōttōpar ko ilo katak ko. Juon etale ear kwalok bwe rijikuul ro rej kobalok ippãn rikakapilōk ak rikatakin ro rej dettan wōt emōj ripoot bwe emman lok jikoor ko ilo teej ko, GPA (grade point average, joñan iolapin aolepen kūreet ko) ilo aolep kūreet ko), im joñan ko ilo pããj e kooj in kilaaj ko.

KWAR KE JELÃ?
Ejjelok juon en emōj kajejjōt kadede maroñ ko an ilo iien lōtak. "Maria ej juon eo emōkaj an katak im jelã." "Enana aō katak ilo math." Jej kōnnaan kōn kadkad kein ãinwōt ñe reban maroñ oktak. Rimeletlet ro rej katak kōn kōmãlij emōj aer loe bwe aolep armej jemaroñ eddōklok ilo ad kajoorlok im jelmae abañ ko ñe jej lap ad kate kōj im depdep wōt ie. Kapeel ko im wãween ko an juon make rek men ko ñan ijjino wōt.
Rijikuul ro rej bōk konaer ilo makūtkūt ko rejenolok an jikuul elaplok an maroñ etal GPA ko reutiejlok ilo kūreet, emmanlok aer niknik pãd ilo jikuuk, im kōtmãn bwe ren bōk tiikri in bachelor eo an kallōj.

	WŌNÃÃN KALLŌJ
	
	Enañin aolep rijikuul rej bōk jet kain jããn in jipañ ñan jikuul ñan jipañ kōllã wōnããn jelãlokjen eo aer, ekoba:
· Scholarship ko rej jããn ñan kallōj lelok jen bejnej ko, armej ro, doulul ko, ak university ko ñan rijikuul ro emman kūreet ko aer, remōkade ikkure, rej bōk konaer ilo jukjukin pãd eo, ak kadkad ko jet remman.
· Grant ko rej naetaer jipañ in menin lelok kōnke grant ko rejjab aikuj kōllã tokãlik ñan kōrrool jããn ko ñe rijikuul ro rej kadedelok aer kōttōprak kooj in kilaaj ko rar deloñ ie. Ekkã aer pãdpãd ion joñan aikuj eo an bamle eo am ikkijien jããn (ak joñan maroñ eo baamle eo am emaroñ kōllã). 
· Loon ko rej barro jen juon bããn, kien, ak kombani ko rej lelok loon ko. Aikuj kōllã tokãlik ñan kōrrool jããn eo kobalok ippãn jaaj eo an nejin jããn eo naetan orlok. Kien eo an federal ej lelok loon ko edik-orlok ko ñan rijikuul ro rej aikuj ikkijien jããn. 
· Work study (katak jerbal) rej jerbal ko rej kōllãiki ajri eo nejum itok jen an jerbal part-time, ekkã ion kããmpōj.
Ippãn jããn in jipañ ko, elōñ rijikuul remaroñ bōk tiikri ko aer. Enañin aolep rijikuul ro rej full-time ilo kallōj rej bōk jet kain jããn in jipañ. Enañin aolep rijikuul ro rej kōllã wōt emaroñ 60 bōkjããn in wōnããn eo emōj kajedeede ilo kallōj eo emen-iiō aitoken kitien ãlikin an deloñ grant ko (im kemejmej, scholarship ko!

	Juon innoñ bajjōk kōn kallōj ej bwe ekanooj lap wōnããn. Mōttan eo elap joñan ilo wōnããn kallōj ekkã an tuwijen. Tuwijen ej wōnããn eo kwōj kōllã ñan kilaaj ko. Wōnããn ko jet ekoba wōnããn jerbal ko, ruum im boot (mōñã), wōnããn mour, im ialan bokto bōktak. 
Jããn in jipañ in ej ñan jipañ kōllã wōnããn kallōj. Ej itok jen kien ko an federal im state jimwor, kallōj im university ko, baañ ko, im doulul ko. 
	
	

	LAAJRAK KO AN RIJIKUUL EO ÑAN KŌMMANI
· Kōlaplok iminene ko ilo bōk katak ko ilo wãween eo elap am emman.
· Kate eok ilo jikuul im ilo teej ko kajojo. Ñe ewōr abañ, jab ebwer—bōk jipañ jen ro uwaan baamle eo, rikaki, rijipañ, ak juon rikakapilōk. 
· Bōk melele ko kōn kōllã wōnããn kallōj. Katak kōn men ko redik ikkijien jããn in jipañ ko ñan jikuul bwe kwe im baamle eo am en bōk joñan eo elaptata ñan kallōj.
· Bōk konaam! Kajeoñe juon kumi in ikkure, bōk konaam, ak kobalok ilo juon club!
· Kōnono ippãn ro mōttam im baamle kōn men ko eitoklimoim ie, jerbal ko, im jikin kallōj ko kwōj kōnaan kããlōti.
· Bōk tokjen iien ko ñan kobalok ilo būrokraam ko rej kōlaplok kapeel ko (ilo wiikeen ak ilo jōmar) im ilo iien tūreep ko an jikuul. 
	
	
	RUBWE INNOÑ BAJJŌK KO
INNOÑ BAJJŌK: Rijikuul ro wōt emman kūreet ko aer rej bōk jããn in jipañ ko ñan jikuul.
ILO MOOL: Meñe boin ko reutiej ilo kūreet ko remaroñ jipañ juon rijikuul bwe en deloñe juon jikuul eo emman im maroñ jipañ an wōr aer scholarship ko, enañin aolep būrokraam ko an federal ñan jããn in jipañ ko ñan rijikuul rejjab etali kūreet ko.
Jããn in jipañ eo an rijikuul jen federal enaaj jipañ rijikuul ro kadedelok jelãlokjen eo aer ñe renaaj dãpij wōnmaanlok ko ilo katak ko aer ilo būrokraam in kallōj eo rej bōk kake.

	LAAJRAK EO AN BAAMLE EO ÑAN KŌMMANI  
· Kwalok an utiej kōtmãn ko am ñan e. Kōnnaan ippãn ajri ro nejum kōn katak ko aer im bōk melele jen doon kōn men ko kwōj kōtmãni iliju im jaklaj ilo high jikuul im tokãlik.
· Kōmmane homework ko ej juon men aorōk. Kōmman iien im jikin ñan an ajri eo nejum kōmmane katak ko ilo kabijuknen eo im lukun lale bwe ajri eo nejum en kadeloñi katak ko ilo jejjōt in iien.
· Rōjañ ajri eo nejum bwe en bōk konaan ilo jikuul im ilo jukjukin pãd eo. Lelok lōmnak ko bwe en kajeoñ ikkure ko, club ko an jikuul eo, ak iien ko ñan an bōk konaan ilo men ko ajri eo nejum emaroñ itoklimoin ie – ejjab aorōk ta eo; men eo aorōk ej bwe en bōk konaan!
· Bōk iien ñan jelã kajeen ro mōttan ajri eo nejum im pãrōn ro aer. Jelã wōn ro jodikdik eo nejum ej jolok iien ippãer im bōk tokjen iien ko ñan jelã kajeen ro mōttan im pãrōn ro aer ilo jikuul ak iien ko rellap an jukjukin pãd eo.
· Rōjañ ajri eo nejum bwe en bōk kooj in kilaaj ko reben eo ejelã ke emaroñi. Kōmadmōde kooj in kilaaj ko reben emaroñ kōlaplok aer leke er make im kabooj er ñan lãbōl ko reutiejlok ilo kilaaj ko an high jikuul.

